
VENDIM
Nr. 60, datë 29.1.2020

PËR DEKLARIMIN PASURI KULTURORE “ANSAMBËL HISTORIK URBAN”,
ZONËS MBROJTËSE TË TIJ, DHE ZONËS ARKEOLOGJIKE “B”, TË FSHATIT
VOSKOPOJË DHE MIRATIMIN E PLANIT PËR RUAJTJEN, MBROJTJEN DHE

ADMINISTRIMIN E TYRE
Në mbështetje të nenit 100 të Kushtetutës, të shkronjave “a” dhe “ç”, të pikës 3, të nenit 9, të

nënndarjes “iv”, të shkronjës “b”, të pikës 3, të nenit 53, dhe të pikës 3, të nenit 62, të ligjit nr.
27/2018, “Për trashëgiminë kulturore dhe muzetë”, me propozimin e ministrit të Kulturës,
Këshilli i Ministrave

VENDOSI:
1. Deklarimin pasuri kulturore “Ansambël Historik Urban” dhe zonës mbrojtëse të tij, të

fshatit Voskopojë, sipas koordinatave gjeografike dhe hartës së zonifikimit, bashkëlidhur këtij
vendimi.

2. Deklarimin pasuri kulturore “Zona arkeologjike ‘B’”, sipas koordinatave gjeografike dhe të
hartës së zonifikimit, bashkëlidhur këtij vendimi.

3. Miratimin e planit për ruajtjen, mbrojtjen dhe administrimin e këtyre zonave, sipas tekstit
bashkëlidhur këtij vendimi.

4. Ngarkohet ministri përgjegjës për trashëgiminë kulturore, me propozim të strukturave të
specializuara, të përcaktojë zonat mbrojtëse të monumenteve të kulturës, të ndodhura brenda
pasurisë kulturore.

5. Vendimi nr. 558, datë 1.8.2003, i Këshillit të Ministrave, “Për shpalljen e Voskopojës
‘Qendër historike’ dhe vënien e saj në mbrojtje të shtetit”, të ndryshuar, shfuqizohet.

6. Ngarkohet Agjencia Shtetërore e Kadastrës për regjistrimin e këtij vendimi në hartat
kadastrale.

7. Ngarkohen Ministria e Kulturës, Ministria e Infrastrukturës dhe Energjisë dhe Bashkia
Korçë për zbatimin e këtij vendimi.

Ky vendim hyn në fuqi pas botimit në Fletoren Zyrtare.
ZËVENDËSKRYEMINISTËR

Erion Braçe
PLANI PËR RUAJTJEN, MBROJTJEN DHE ADMINISTRIMIN E PASURISË

KULTURORE “ANSAMBËL HISTORIK URBAN”, ZONËS MBROJTËSE TË TIJ
DHE ZONËS ARKEOLOGJIKE “B”, TË FSHATIT VOSKOPOJË

Neni 1
Qëllimi

Ky plan përcakton rregullat, procedurat, autoritetet shtetërore përgjegjëse për mbrojtjen,
ruajtjen dhe administrimin e vlerave historiko-kulturore të Ansamblit Historik Urban, zonës
mbrojtëse të tij dhe zonës arkeologjike “B”, në fshatin Voskopojë.

Neni 2
Hapësira urbane në mbrojtje

1. Ansambli Historik Urban i Voskopojës është zona që mbart vlerat më të rëndësishme të
trashëgimisë kulturore të Voskopojës, nga shek. XVI deri në shek. XX. Ajo përfshin të gjithë
zonën e banuar, zonat mbrojtëse të pasurive kulturore të paluajtshme (monumente kulture) dhe
zonën me potencial arkeologjik. Këtu bëjnë pjesë objektet e kultit, objektet inxhinierike, si: urat,
banesat, çezmat karakteristike dhe kalldrëmet.

2. Hapësira urbane në mbrojtje në fshatin e Voskopojës përfshin, si më poshtë vijon:
a) Ansamblin Historik Urban;
b) Zonën mbrojtëse të Ansamblit Historik Urban;
c) Zonën arkeologjike “B”;
ç) Monumentet e kulturës dhe zonat mbrojtëse përreth tyre.
3. Brenda këtyre zonave, të përcaktuara në pikën 2, të këtij neni, përfshihen zona e ndërtuar,

zona arkeologjike, monumentet e kulturës, sheshe dhe zona të gjelbra.
4. Plani i përgjithshëm vendor i Bashkisë së Korçës, i cili përfshin njësinë administrative

Voskopojë, merr parasysh vlerat e Ansamblit Historik Urban, zonës mbrojtëse të tij, si dhe zonës
arkeologjike “B”, të fshatit Voskopojë.

5. Organet e vetëqeverisjes vendore, në bashkëpunim me institucionet shtetërore të
specializuara, sigurojnë ruajtjen dhe mbrojtjen e monumenteve të kulturës të ngritura në hapësirat
e juridiksionit të tyre.

Neni 3
Ansambli historik urban dhe kufijtë e tij

1. Ansambli Historik Urban është pjesa më me vlerë e Voskopojës. Ajo ruhet në tërësinë e saj
si kompleks me vlera historike, urbanistike, arkitektonike dhe ambientale.

2. Hapësira urbane e Ansamblit Historik Urban të Voskopojës përfshin një pjesë të zonës së
banuar të fshatit Voskopojë dhe rrjetin rrugor ekzistues.

3. Kufijtë e Ansamblit Historik Urban paraqiten në hartën e zonifikimit, e cila është pjesë
përbërëse e këtij plani.

4. Koordinatat gjeografike të Ansamblit Historik Urban paraqiten në aneksin 1, pjesë
përbërëse e këtij plani.

Neni 4
Zona mbrojtëse dhe kufijtë e saj

1. Zona mbrojtëse shtrihet përreth Ansamblit Historik Urban. Ajo ruan vlera historiko-
kulturore, me të cilat plotëson dhe pasuron vlerat e qendrës historike. Në të ndodhen edhe
objekte me status monument kulture.

2. Zona mbrojtëse me vlerën e saj plotësuese luan një rol me rëndësi në krijimin e kalimit
gradual të ndërtimeve nga Ansambli Historik Urban në zonën e lirë.

3. Kufijtë e zonës mbrojtëse paraqiten në hartën e zonifikimit, e cila është pjesë përbërëse e
këtij plani.

4. Koordinatat gjeografike të zonës mbrojtëse paraqiten në aneksin 2, pjesë përbërëse e këtij
plani.

Neni 5
Zona arkeologjike “B” dhe kufijtë e saj

1. Zona arkeologjike “B” është pjesë e Ansamblit Historik Urban, zonë ku ndodhen rrënojat e
akademisë, të bibliotekës dhe të shtypshkronjës.

2. Kufijtë e zonës arkeologjike “B” paraqiten në hartën e zonifikimit të Voskopojës, e cila
është pjesë e këtij plani.

3. Koordinatat gjeografike të zonës arkeologjike “B” paraqiten në aneksin 2, pjesë përbërëse e
këtij plani.

4. Në këtë zonë nuk lejohet asnjë ndërhyrje me karakter ndërtimor, pa u kryer paraprakisht
format e testimit arkeologjik të miratuara në KKTKM.

Neni 6
Ndërhyrjet e lejuara në Ansamblin Historik Urban

1. Ndërhyrjet në Ansamblin Historik Urban kanë si qëllim ruajtjen dhe mbrojtjen e vlerave të
trashëgimisë kulturore të Voskopojës.

2. Me qëllim ruajtjen e vlerave urbanistiko-arkitektonike të Ansamblit Historik Urban të
Voskopojës, brenda kësaj zone kryhen këto ndërhyrje:

a) Ndërhyrje sistematike restauruese, konservuese dhe të mirëmbajtjes në Ansamblin Historik
Urban dhe monumente të kulturës, bazuar në kriteret për konservim dhe restaurim;

b) Ndërhyrjet restauruese që synojnë ruajtjen e hapësirave urbanistiko-arkitektonike, rrjetit
rrugor tradicional, në kompozim dhe teknikë, duke përfshirë të gjithë kanalizimet e vjetra të
zbuluara ose që do të zbulohen, si dhe duke ruajtur të pandryshuar konfiguracionin e truallit të
hapësirave dhe të shesheve publike;

c) Rikonstruksioni/rindërtimi i ndërtesave kryhet sipas formulimit kompozicional dhe
arkitektonik të ansamblit dhe duke marrë parasysh treguesit zhvillimorë të parashikuar në planin e
përgjithshëm vendor të Bashkisë Korçë;

ç) Punime konservuese, restauruese, rikonstruksione, ritrajtime për të rritur vlerat e objekteve
që me volumet dhe formulimin e tyre arkitekturor dëmtojnë vlerat dhe unitetin kompozicional të
Ansamblit Historik Urban;

d) Ndërtime të reja u nënshtrohen kritereve të përcaktuara në këtë plan. Leja e ndërtimit jepet
në përputhje me legjislacionin në fuqi për planifikimin e zhvillimin e territorit dhe legjislacionin
në fuqi për trashëgiminë kulturore.

Neni 7
Ndërhyrjet e lejuara në zonën mbrojtëse

1. Në këtë zonë lejohen:
a) ndërhyrje sistematike konservuese, restauruese, e të mirëmbajtjes në monumentet e kulturës,

bazuar në kriteret për konservim dhe restaurim;
b) rikonstruksione të ndërtimeve ekzistuese, përshtatje, shtesa dhe ndërtime të reja në harmoni

me karakteristikat e Ansamblit Historik Urban;
c) rikonstruksioni i rrjetit rrugor dhe i shesheve për përmirësimin e kushteve të infrastrukturës

ose realizimin e linjave të reja të infrastrukturës, mbi dhe nëntokësore.
2. Ndërtimet ekzistuese, të cilat nuk harmonizohen me ato tradicionale të Ansamblit Historik

Urban dhe paraqesin nevojën për rikonstruksion, rindërtim apo riformulim nga ana urbanistike
dhe arkitektonike, u nënshtrohen studimeve urbanistike dhe arkitektonike për çdo ndërhyrje.

3. Ndërtimet e reja u nënshtrohen kritereve të përcaktuara në nenin 10, të këtij plani.

Neni 8
Ndërhyrjet e ndaluara në tërësinë e Ansamblit Historik Urban dhe zonës mbrojtëse të

tij
1. Në hapësirën e Ansamblit Historik Urban nuk lejohen:
a) instalime që paraqesin rreziqe ose janë të një natyre të rrezikshme, që mund t’u shkaktojnë

dëme të rënda ose të pandreqshme njerëzve, pasurive, natyrës dhe peizazhit;
b) depo të të gjitha llojeve;
c) terrene kampingu (për rulo);
ç) terrene sportive (me sipërfaqe mbi 200 m2);
d) struktura industriale;
dh) gurore.
2. Në hapësirën e zonës mbrojtëse të Ansamblit Historik Urban nuk lejohen:
a) depo të të gjitha llojeve;
b) struktura industriale;
c) guroret.

Neni 9
Zonat mbrojtëse të monumenteve të kulturës

Në zonat mbrojtëse të monumenteve të kulturës ndalohet çdo lloj ndërhyrjeje me karakter
ndërtimor.

Neni 10
Tipologjitë, kriteret për ndërtimet e reja të lejuara në Ansamblin Historik Urban dhe

zonën mbrojtëse të tij
1. Rikonstruksioni, përshtatja dhe ndërtimet e reja, me qëllim ruajtjen e fizionomisë së

Ansamblit Historik Urban i nënshtrohen rregullave për mbrojtjen dhe nxjerrjen në pah të vlerave
të trashëguara nga e kaluara.

2. Në rastin e ndërtimeve të reja, treguesit teknikë të zhvillimit përcaktohen në përputhje me
normativën dhe kushtet urbanistike të parashikuara në planin e përgjithshëm vendor të Bashkisë
Korçë.

3. Rikonstruksionet duhet të përshtaten me trajtimin dhe karakteristikat e ndërtimeve brenda
Ansamblit Historik Urban, të cilat paraqesin vlera arkitektonike.

4. Në Ansamblin Historik Urban lartësia maksimale për ndërtimet nuk duhet kalojë 10.5 m
duke përfshirë lartësinë e çatisë.

5. Në zonën mbrojtëse të tij lartësia maksimale për ndërtimet nuk duhet kalojë 12.5m duke
përfshirë lartësinë e çatisë.

6. Në rastin e kateve nëntokësore, kuota e dyshemesë e katit përdhe të mos kalojë 100 cm nga
niveli i truallit ose rrugës.

7. Çatitë duhet të jenë katër ujëse, të kenë pjerrësi 25–30 gradë dhe të mbulohen me plloça guri
ose me tjegulla tradicionale gri. Mbulesat e tjera si llamarinë, pllaka të ndryshme, si dhe tjegulla me
ngjyrë tjetër janë të ndaluara.

8. Strukturat e ndërtesave duhet të përfshijnë elemente funksionale si oxhakë apo zbukurues, si
korniza, portikë. Forma e tyre respekton zgjidhjet dhe parimet tradicionale, për të qenë në
harmoni me pamjen e përgjithshme të Ansamblit Historik Urban dhe zonës mbrojtëse. Në raste
të përdorimit të strukturave dhe të materialeve të teknologjive të reja në konstruksion, ato duhet
të jenë të “maskuara”. Rekomandohet përdorimi i materialeve tradicionale, si: guri, druri, hekuri i
punuar dhe përdorimi i konstruksioneve që respektojnë sistemin e vjetër antisizmik (dërrasa druri
të dukshme apo jo).

9. Muret rrethuese të oborreve mund të kenë lartësinë deri në 1.7m me muraturë guri ose me
veshje guri dhe me mbulesë me pllaka guri ose tjegulla. Muret rrethuese me kangjella metalike
duhet të jenë të stilizuara sipas motiveve tradicionale dhe të fiksuara mbi muraturë guri ose veshje
guri.

Neni 11
Studimi, projektimi dhe zbatimi i punimeve në Ansamblin Historik Urban dhe zonën

mbrojtëse të tij
1. Projektet e restaurimit dhe të mirëmbajtjes në pasuritë kulturore/monumentet e kulturës

hartohen nga IKTK-ja, DRTK-ja Korçë ose nga subjekte të licencuara në fushën e restaurimeve
për këtë kategori projektesh. Projektet miratohen në KKTKM. Zbatimi i punimeve kryhet nga
DRTK-ja Korçë ose subjekte të licencuara në fushën e restaurimit. Mbikëqyrësi i punimeve dhe
kolaudatori caktohen nga IKTK-ja.

2. Studimet dhe projektet e konservimit e të restaurimit në Ansamblin Historik Urban dhe
zonën mbrojtëse të tij, duke përfshirë banesat, kalldrëmet tradicionale dhe elemente të tjera
urbanistiko-arkitektonike, hartohen nga IKTK-ja, DRTK-ja Korçë ose/dhe nga persona fizikë
apo juridikë të licencuar në fushën e restaurimit. Procedura e miratimit vijon sipas ligjit për
planifikimin dhe zhvillimin e territorit. Zbatimi i punimeve kryhet nga DRTK-ja Korçë ose
subjekte të licencuara në fushën e restaurimit. Mbikëqyrësi i punimeve dhe kolaudatori caktohen
nga IKTK-ja.

3. Studimet dhe projektet e rikonstruksionit në Ansamblin Historik Urban hartohen nga
IKTK-ja, DRTK-ja Korçë ose nga subjekte të licencuara në fushën e restaurimeve për këtë
kategori projektesh. Projektet miratohen në KKTKM. Procedura e miratimit vijon sipas ligjit për
planifikimin dhe zhvillimin e territorit. Zbatimi i punimeve kryhet nga DRTK-ja Korçë ose
subjekte të licencuara në fushën e restaurimit. Mbikëqyrësi i punimeve dhe kolaudatori caktohen
nga IKTK-ja.

4. Studimet dhe projektet e rikonstruksionit në zonën e mbrojtur të Ansamblit Historik Urban
hartohen nga IKTK-ja, DRTK-ja Korçë ose nga subjekte të licencuara për këtë kategori
projektesh. Projektet miratohen në KKTKM. Procedura e miratimit vijon sipas ligjit për
planifikimin dhe zhvillimin e territorit. Zbatimi i punimeve të rikonstruksionit kryhet nga subjekte
të licencuara në këtë kategori. Mbikëqyrja kryhet nga subjekte të licencuara në këtë kategori dhe
monitorohet nga DRTK-ja Korçë.

5. Projekte për ndërtime të reja si dhe rikonstruksionin e rrjetit inxhinierik mbi dhe nëntokësor
hartohen nga personat e licencuar në fushat përkatëse dhe miratohet nga KKTKM-ja. Procedura
e miratimit vijon sipas ligjit për planifikimin dhe zhvillimin e territorit. Zbatimi i punimeve të
rikonstruksionit kryhet nga subjekte të licencuara në këtë kategori. Mbikëqyrja kryhet nga subjekte
të licencuara në këtë kategori dhe monitorohet nga DRTK-ja Korçë.

Neni 12
Dispozitë e fundit

Shtesat dhe ndryshimet në këtë plan bëhen me propozim të ministrit përgjegjës për
trashëgiminë kulturore dhe miratohen nga Këshilli i Ministrave.

Këtij plani i bashkëlidhet zonifikimi i Ansamblit Historik Urban, zonës mbrojtëse të tij, zonës
arkeologjike “B”, si dhe tabelat përkatëse të koordinatave gjeografike.

